
Lnglungun ginlgan muw yaba mlata
rgyax squ lagi ku na

Qutux ryax na ’bagan sasan mezybuq balay ini kslwan iyan na ga,
siy ktay nyux mwah tmuliq 'nbyan sakaw qu yaba la.
“Hayung, tuliq pima rqyas ru mniqa ta mami la, knayan misu hera musa
ta mlata rgyax rwa!” balay kmnayan sa kkryaxan hera ska na tatak
mnwah myan gmayah ru, “Musa ku mluw isu uzy.” wal muw son, yasa
qu siy ku ptqoh balay mtuliq mlukus ha ru, magan ku ppima musa ku
mima rqyas la. Yaba hiya ga, cyux ini ’rangaw smryut na rrasun nya
gnawan, bhzing ru glcing na brusa, cyux nya bringun squ ska na tokan
nya.

Masuq myan knama la ga slwan sasan uzy la, sinbetaq hmabuk
lalaw ru smi turu tokan qu yaba la ga, “Sa, cila la ga.” mha kyalun ku
nya la. Mgluw myan mhkangi myunaw ru glabang na tuqiy aring
qalang, memaw lhbaw qu rapan maku mhkangi gi musa ta mluw yaba
mcisan ska na rgyax mha saku Inglung.

Ini kbsyaq pinhkngyan myan aring qalang la ga, myup myan te ’zin
syaw na tuqiy glabang, ktan la ga rgzin balay ru wal siy kzi kzi mn_gyut
mtta kraya qu phkngyan tuqiy, pskron r’ra te suruw inkholan qalang la
ga, cyux zik balay ru ks’yutan hazi mita la.

“Hayung, nanu mlux su ymangay mita kya na piy, twahiq ’son ta na ay,
laxiy rangaw mtta mhkangi ga, mrangaw su na ru ptehuk ta knwan bbu
rgyax qany la?” mha cyuw mlawa te kraya qu yaba la ru siy ku nhehi
mssyuk mluw tuqiy nwahan na yaba musa ksobih hya. Tpcingan maku
mhkangi qu yaba ru msquli saku mita ’san myan tuqiy na ga, twahiq
balay ki bbu na rgyax na wah, yasa qu siy ku inromun mluw mtta
mhkangi la.

Tehuk myan balay bbu na rgyax la ga, “Hngawa ta cikah bbu na
rgyax qany ha, m’wiy balay inttan ta mhkangi soni! Somiy yabux su ru
nbuw cikah gsya naras ta ha ga.” mha yaba, smom saku bning muw
ppima qu yabux ha ru s’agan ku nya qutux ang gsya sni nya tokan ru



mnbuw saku gsya, wal siy kusa wax qu inlungan minnbuw gsya, aring
kya baqun maku mha mtta rgyax ga, siy ka smsumun maras kwara qu
nniqun, nnbun ru bbingun qeqaya wah, mha kya la ga, ini nbah m’uyay
ru mghya kya ska na rgyax la. Bbingun geqaya hiya ga, lalaw ru ququl,
brusa ru qtyap, waly nanu qu s’wah ta mlata rgyax, mwah ta tmgsinuw
rwa, sika rasun ta kwara geqaya gany ru ssqru ta smi squ kturu na
gsinuw, ciriq ta gsinuw la ga, maki uzy qu rmatun ta maniq mami qutux
ta ngasan la, yasa qu s’wah ta mlata rgyax piy!

“Siy ta gluw bbu qany myunaw mhkangi cikah kira ha ru, pkura ta
te llaw miyaq musa hkangi kturu na gsinuw ssyan ta brusa la.” mha
yaba. Ini kbsyaq la ga, siy myan gluw balay bbu na rgyax gasa musa la.

“Te llaw kyahu bih na uruw gany ga ’osa mnbuw gsya na gsinuw
ru musa ta Iwan kya qu kturu la.” mnama psbaq qu yaba. Twahiq hazi
binyagan myan mhkangi la ga, tpru kmayan yaba la mha, “Ktay balay
bih maku qany ga, ta qu wal myunaw cyux mema ru mrru mnyang balay
tuqy qasa, ktan qu binyapan na rapan la ga siy baqiy balay mha kturu na
bzyok la, ya na gany qu kturu hiya la ga, ini nha balay laxiy mluw
mhkangi, yasa qu son ta mha kturu la piy.”

Ga, kman lozy qu yaba, “Yat ta siy hmciy smi qu brusa ay, sika
blequn smpung mita qu ssyan, kya genu balay qu bbyaqan nya kakay ga
yasa qu ssyan brusa. Ksbihaw ta mluw musa mita te bzinah qu kturu
gany, biyagay ta qu ssyan brusa ha.” siy ku gegluw yaba musa, ktay ta
balay son nya nanu musa moyaw qu ssyan nya brusa mha ku Inglung
nanak.

“Ktay kiy bleqaw misu psbaq, ta qu kturu gany, nyux bangun cikah
na minhotaw bugax gara na ghoniq, pira na kzyman gba qinthyan
ghoniq gany ga, nyux gqmlah mbang sa rhyan kturu ru wal nha siy qray
mhkangi,” mha psbaq qu yaba.

“Ga, atuni skihuy su bling ss’an su bhzing na brusa la ga, ktay qu
bnyaq kakay na bzyok gany ru, ana su syun sa te gleng na nyuw qmlah
mang rhyan bugax na ghoniq gany, son su kya minblaq smi qu brusa la
ga, swa su skal yat balay yapu ciriq atuni gmpun la ay!” mha minblaq
psbaq qu yaba.

“Syun ta sqany qutux brusa la ga? ” maqus saku.

“Awu la ga! Ktay gblinga saku ru ss’an maku bhzing, stutu maku
mnyang gba qinthyan qutux puqing ghoniq galan boli ru, rongan tm’taq

qu puqing nya, sp’su maku alay msyaw hazi qinryuxan na boli te kraya
na kturu qany. giyan maku gnawan na brusa qu llyuw na boli la ga, yasa
qu bhngun maku ru rongun maku sa bhzing sins’an muw syaw na
ginblingan qasa. Rnongan maku qu bhzing la ga smagan muw na
sazing naras ta glcing na brusa qu rong qgasa, ru 'nagun lozy pkgih smi
sesyaw babaw na qlcing qu bong na gnawan la. Babaw nya la ga,
shkangi ana payat minkiyay glabang hazi lbak na ghoniq, ssamaw sa
babaw na qlcing la ru, s’agan lozy minkiyay Ibak rhyan muyun ha ru
plgan cikah uraw srpus sa babaw na snamaw lbak glcing la.” yaba muw
ga nyuw mha kya psbaq kmayan skila siy gluw mha kya balay mtywaw
qu gba nya, siy maku glgiy mita tgbaq uzy.

Masuq myan smi qutux brusa gany la ga, mbyaq myan uruw la ru
mtta myan te gsyap la. Ska lhlahuy na te gsyap ga, lawn lozy mita na
yaba qu kturu, “Ktay ga, mteluq balay nohan nya kturu qany wah, nyux
balay gsinuw nya rgyax qany ay!” mha yaba. Nanu blequn nya kmyaya
mita qu kturu ha ru wal nya syun kya lozy qutux brusa.

Mkura myan te llaw musa mtta la ga, m’ubah hazi la ru ki’an cikah
na rsnat, siy ktay memaw minromun t’atu mita rhyan qu yaba ru
kmayan la, “Wah! Kturu na mit qany hiya la, baq ana mit nyuw maki
rgyax qany la ga?” mha cyux siy hohaw nanak kmayan.

“Ini baqiy p’agan ta mit sqany uzy la wah, Hayung!” magan brusa
te token lozy ru siy baqiy sa mqas balay qu inlungan nya ru wal nya
syun kya lozy qutu brusa la.

“Aba, bzyok hiya ga mqalux qu bukin he nya rwa, menanu qu mit
hiya la piy?” mha ku maqus gi yat ku mnita mit na rgyax na.

“Bagaw su balay isu gi mspat balay kawas su misuw qany na ru,
ciriq ku mit nxan ga, misan su balay knaki ngasan ni yaya su. Mit rgyax
hiya iy cyaba ga, mnyang balay uyuk na kacing ka misan baq mhkangi
mluw yaya nya, skila ini krangi uyuk na kacing ka mkmoyay hazi ktan,
lokah balay gpzing nya mit hiya ru ana rsnat ga baqun nya mhkangi,
ki’an na gehuy qu tunux nya ru r’tung qu ngungu nya, mtalah mnyang
Ibak na ghoniq ska na qyunam p’qmisan qu bukin he nya hiya.” mha
kman.

“Nanu niqun na mit rgyax hiya la, maki mami nha uzy piy?”” mha
ku.

“Pira na ita uzy sika mtngi ga, thoyay mqyanux ska na rgyax ay,



bahaw na laqi su na, ini su baqiy qu qgenux na gsinuw rgyax.” mha
yaba. |

“Qsinuw hiya ska na rgyax ga, blaq balay qu gnxan nha, ana ini
k’uy mtywaw ga nyux s’anan nanak na Utux kayan, kwara ka tanguw
Imiquy, bway ru Ibak na ghoniq, kek’man, bisuw ru gbulang zik na uraw
ru ska na minbugax ghoniq, yasa qu Isayan nha yqzyuqu ska na rgyax
maniq la ru thoyay minblag mqyanux kya ska na rgyax nha hiya ay.”
mha psbaq yaba.

“Aba, isu ru yaya ga, memaw simuw minyabux mtywaw gqmayah,
swa sika mha simuw kya minyabux piy?”” mha ku kmayan.

“Awu, ini myan kusa kya myabux mtywaw muhi pagay, ngahi,
sehuy, getun, gerang ru singut la ga, nanu balay qu musa ta baqun maniq
qutux qutux ryax; Ini ta pmuhi tetbihi ru mlata cikah rergyax hmkangi
ttrigqan gsinuw, ini uzy ga ini ta qayat cikah qqyatan ru ss’anan la ga,
nanu balay qu musa ta rmatan maniq la piy?” mha minblaq psbaq qu
yaba la.

“Sinpngan na Utux aring kinbkesan ta squliq babaw rhyan qany ga,
minkahun sa kin’qwan nha sinrhgan ke na Utux babaw kayan ru wal
ppgyarun alay mshriq squ ungat ’koxan qqyanux kinki’an nha qasa la,
aring kya la ru sika mt’buk nanak mtywaw la ga, thoyay muluw gnaniq
la ru baq mskluw qu qnxan nha.” mha tmwang kmayan qu yaba.

“Han, baq mha kya qu kinholan gnxan ta ita squliq babaw rhyan
gany ga! ru nanu Ixun nha p’uqu hmiriq qu sinthuw kmayan na Yaba
Utux la piy, aki minblaq balay mqyanux kya kinki’an nha qasa? ” maqus
saku.

“Yasa hiya ga, nwahan tmqruw na yaqih utux ka smparis Yaba Utux,
hmakas mha bigay qoyat na Yaba Utux qu squliq, nway mtnaq ita laxan
na Yaba Utux kwara squliq babaw rhyan mha inlungan nya.” mha yaba.

“Ita squliq hiya nyux ta mqyanux ha ga, cyux qu piyang balay na
gaga sika ini ta zyngiy ru glgan ta balay ska na qnxan ta. Qutux hiya ga
snhe ta ru stubun ta qu kinbalay ana nanu nyux ta ktan ru ita squliq 1y
Yaba Utux kayan ka mnaki krryax gasa; Qutux lozy hiya ga, mluw ta
singsgan ke na yaba ta ru yaya ta, msblaq ta ru mrraw ta ki mtswe ta,
gmalu ta squliq ana ima, ini qquriq, ini pkbrus, ini tqruw ru mscikah
ywaw na squliq, ini rawi knerin na squliq, ru glgan ta uzy qu gaga
sinpngan na thoki ka nyux mlahang galang ta gany. Mha ta kya balay la

ga, nyux roziq na Yaba Utux kinyaya mita ru musa ta nya bigan
kinlhangan ru yat ta p’nkux iyan ywaw na qqnxan la.” mha smgsuw
kman qu yaba lozy.

Ktan qu kayan la ga, mtakuy hazi uzy qu wagi la, kya rima mtyu
qu brusa wal syun na yaba la ru, kyalun maku yaba la mha, “Gbyan
hazi la aba, ini ta ’kahun musa la ga, pklhngan ta ska na tuqiy la wah! ”
“Awu la, ana ini kpiyux qu wal ta syun brusa ga, ktay na Yaba Utux
kayan, sgalu ta nya ga musa ta nya biqgan iy wahan ta mllaw mkaxa
nqun, nanu biyaqa ta rgyax misuw gany la ga! ” mha yaba ru siy myan
gluw innwahan tuqiy ru mbyaq myan, sesman balay mnkum hazi la ga,
tehuk myan qalang la.

Blaq ru mqas balay inlungan ginlgan maku yaba musa mlata rgyax.
Yat nanak wal muw siy kktay ru mgbaq qu kwara ywaw na mlata
rgyax, qgbagan smi brusa ’ringan ru tehuk pcingan; Qqyung minkahun
qinbaqgan na yaba ska gnxan ita squliq, wal ku nya pcbagan ru smgsuw
kmayan ga, wal muw balay siy si inlungan ru cinbbaq squ mqyanux
babaw rhyan ga sika ini laxiy crhuw mluw gaga ka mpepuyuw
inlungan na Yaba Utux babaw kayan.

